
gan. Jumladan, ITTKIlarga sarf-xarajatlari bo‘yicha dunyodagi yetakchi o‘nta davlat olinib, ularni ko‘rsatkichlari tizimli 
asosda tahlil qilingan. Olingan ilmiy va amaliy natijalar asosida ilmiy xulosalar shakllantirilgan va tavsiyalar ishlab chiqil-
gan.

Аннотация: встатье анализируется опыт ведущих развитых стран, внедривших экономику знаний. В частности, 
были отобраны десять стран-лидеров мира по расходам на НИОКР и на систематической основе проанализиро-
ваны их показатели. На основе полученных научно-практических результатов сформированы научные выводы и 
разработаны рекомендaции.

Abstract: the article analyzes the experience of the leading developed countries that have introduced the knowledge 
economy. In particular, ten leading countries in the world in terms of R&D spending were taken and their performance 
was systematically analyzed. Based on the obtained scientific and practical results, scientific conclusions are formed and 
recommendations are developed.

K I R I S H
Bugungi kunda jahonda ko‘plab mamlakatlarda iqtisodiy va ijtimoiy faoliyat turlari ilm-fan, ta’lim va umu-

man aqliy qobiliyatga asoslanib, ishlab chiqarish va xizmat ko‘rsatish sohasini boshqaradi. Bunda bir tomondan 
ta’lim tizimining ijtimoiy ishlab chiqarishdagi tutgan o‘rni va ahamiyatini oshirib borish, ikkinchi tomondan esa 
ishlab chiqarishning har bir tarmog‘i ichida, korxonalar va firmalar faoliyatida maxsus bilimlar keng qo‘llash, 
ya’ni zamonaviy texnologik jarayonlarni kompyuterlar va avtomatlashgan vositalar yordamida boshqarish va 
hokazolar joriy qilinmoqda [1].

1990-yili BMTda inson taraqqiyoti haqida Mahbub al-Haq boshchiligida ilk ma’ruza o‘qilgan edi. Ma’ruza-
da bir necha indekslar orqali insonning jamiyatdagi iqtisodiy xatti-harakatlari tahlil qilindi. Hozirga qadar shu 
ma’ruza asosida juda ko‘plab tadqiqotlar olib borilmoqda. Ushbu tadqiqotlarning asosiy natijasi – inson taraqqi-
yotida ta’lim darajasining yuqori bo‘lishi uning tovar va xizmatlar ta’minoti hamda farovonlik darajasining yuksak 
cho‘qqilarga chiqishiga sababchi bo‘ladi [2].

Ma’lumki, bilimlar iqtisodiyoti – postindustrial jamiyat va institutsional iqtisodiyot rivojining, ilg‘or mamlakat-
larda informatsion va ilm-fan darajasining yuqori darajasidir. Ko‘pincha bilimlar iqtisodiyoti atamasi innovatsion 
iqtisodiyotning sinonimi sifatida ham ishlatiladi. Biroq, bilimlar iqtisodiyoti innovatsion iqtisodiyot rivojlanishining 
eng yuqori bosqichi, bilimlar yoki axborot jamiyatining asosi, poydevori hisoblanadi.

Dunyoda biz bilgan ilg‘or mamlakatlar – AQSh, Germaniya, Buyuk Britaniya, Janubiy Koreya va Yaponiya 
mamlakatlari hozirgi bosqichda bilimlar iqtisodiyotidan keng foydalanayotgan mamlakatlardir. Bu mamlakatlar-
da inson kapitali, investitsiyalarga e’tibor yuqori, ilm-fan va yuqori texnologiyalar ishlab chiqarish va xizmatlar 
sohalari keng joriy etilgan.

Y M A V Z U G A  O I D  A D A B I Y O T L A R  T A H L I L I
Jahon miqyosida intellektual kadrlar masalasi, ayniqsa, rivojlangan davlatlarga anchagina daromad keltir-

di. Jumladan, intellektual tovarlarni eksport qilish hisobiga farmatsevtika sohasida ishlayotgan Moderna, Can-
Sino Biologics kabi korxonalar milliardlab dollar miqdorida (19,3 mlrd. AQSh dollari [3]) qo‘shimcha daromad 
olishiga sabab bo‘ldi. Ular tomonidan vaksina chiqarilishi ma’lum ma’noda ularni yetakchi monopol korxonalar-
ga aylantirdi. Pandemiya davrida raqamli tadqiqot platformalar (bashorat qilish mumkin bo‘lgan modellar asosi-
da), interaktiv karta (Djon Xopkins universiteti tomonidan kasallik mavjud hududlar, o‘lim va tuzalish holatlarini 
ko‘rsatuvchi interaktiv karta), axborotlarni tahlil qila oladigan sun’iy intellekt, teletibbiyot, Bluetooth orqali sig-
nallarni tarqatuvchi TraceTogether mobil ilova, tibbiy uskunaning 3D-pechati, pandemiya davrida ishlaydigan 
robotlar, CRISPR asosida genlarni tahlil qilish vositasi kabilar yaratilishiga sabab bo‘ldi.

Shurupova ta’kidlaganidek, bilimlar iqtisodiyotini rivojlantirishda intellektual va axborot resurslarining o‘rni 
jahon tajribasidan ma’lum [5]. Uning so‘zlariga ko‘ra, AQShda bilimlar iqtisodiyotining rivojlanishi tadqiqot va ish-
lanmalarga (ITTKI) yuqori darajada sarflangani bilan bog‘liq. So‘nggi yillarda ko‘plab mamlakatlarda fan, axborot 
texnologiyalari, nanotexnologiyalar, biotexnologiyalar kabi faol bilim aralashuvini talab qiluvchi sohalarga alo-
hida e’tibor qaratilmoqda. Yaponiyada energetika texnologiyasi, Kanadada qishloq xo‘jaligi, Fransiyada kosmik 
tadqiqotlar, Kanada, Germaniya, Italiya va Janubiy Koreyada sanoat texnologiyalari ustuvorligicha qolmoqda. 
20-asrning 90-yillari ikkinchi yarmida ko‘pgina mamlakatlarda ilmiy-texnikaviy prognozlash, fan-texnika taraqqi-
yotining ustuvor yo‘nalishlarini tanlash va baholash tartib-taomillarini takomillashtirishga qiziqish kuchaydi.

Jahon tajribasini o‘rganishda N. I. Xasanxonova va S. N. Abdulxalilovalarning ilmiy-tadqiqot va ishlanma-
larga sarflangan mablag‘lar davlat, korxona yoki tashkilotning innovatsion faoliyatining muhim ko‘rsatkichi his-
oblanadi deb atashgan. Shu bilan birga, ilmiy-tadqiqot ishlariga sarflangan xarajatlar ijobiy bo‘ladimi yoki yo‘qmi 
[4], ularni tan olish zarurligi ta’kidlangan.

T A D Q I Q O T  M E T O D O L O G I YA S I
Biz bilimlar iqtisodiyotini joriy qilgan: Isroil, Janubiy Koreya, Shvetsiya, Avstriya, Yaponiya, Germaniya, 

Daniya, AQSh, Belgiya, Finlandiya davlatlarini tahliliga asoslanishga urindik. Bunga sabab, mazkur mamlakat-
lar ITTKIga xarajatlarni amalga oshirishda birinchilikni olgan o‘nta davlat qatorida turibdi. Jumladan, biz bu 
davlatlarni quyidagi ko‘rsatkichlar orqali tizimli tahlil qilishga harakat qilamiz:

● tadqiqotchilar, million aholiga nisbatan; 
● jahon mamlakatlarining ilmiy tadqiqot va tajriba-konstruktorlik ishlari (ITTKI)ga sarflar darajasi;
● ilmiy tadqiqot ishlar bilan bandlik, foizda;
● biznes tomonidan ITTKIga xarajatlar, foizda.
Bilimlar iqtisodiyotini rivojlanishi ko‘pincha mazkur sohada faoliyat yuritayotgan tadqiqotchilar bilan 

bog‘liqdir. Ilmiy faoliyat bilan shug‘ullanuvchi tadqiqotchilar ko‘pincha million aholiga nisbatan olinadi (1-rasm).

2013-y. 2014-y. 2015-y. 2016-y. 2017-y. 2018-y. 2019-y. 2020-y. 2021-y. 2022-y.

Janubiy Koreya
Avstriya
AQSh

Shvetsiya
Germaniya
Belgiya

Yaponiya
Daniya
Finlyandiya

1 - r a s m: Jahon miqyosida tadqiqotchilar, million aholi soniga nisbatan1

1 Global innovation indexning 2013–2022-yil hisobotlari asosida muallif tomonidan tuzilgan.

Y1-rasm bizga Finlyandiya davlati ilmiy-tadqiqot ishlarini bajarish uchun tadqiqotchilarni doim yuqori ravish-
da ushlab turilishini (2022-yilda 7930,4 insonni jalb qilgan), AQSh davlati esa tadqiqotlar bo‘yicha jalb qilganlar 
bo‘yicha eng past ko‘rsatkichda (2022-yilda 4829,1 ta) million aholiga nisbatan insonlarni jalb qilinganini ko‘rdik. 
2013–2022-yillar davrida barcha davlatlar o‘z tadqiqotchilar sonini turg‘un ravishda ushlab turishga harakat 
qilinganini ham aniqlash mumkin. 2022-yilga kelib ilmiy tadqiqot ishlari jahon iqtisodiyoti uchun muhimligi tan 
olindi. Chunki Covid-19 bilan sodir bo‘lgan iqtisodiy inqiroz faqat ilmiy-tadqiqot ishlari bilan yengilishi mumkinligi 
tushinildi. Jahon miqyosida qaraydigan bo‘lsak, million aholiga nisbatan tadqiqotchilar soni bilan birinchi o‘rinda 
Janubiy Koreya, ikkinchida Shvetsiya va uchinchi o‘rinda Daniya mamlakatlarini turganini ko‘ramiz. Ilmiy tad-
qiqot – bu ilmiy bilimlarni egallash bilan bog‘liq bo‘lgan nazariyani o‘rganish, tajriba qilish, konsepsiyalash va 
sinovdan o‘tkazish jarayoni. Shu sababli mazkur mamlakatlarda ilmiy tadqiqot ishlari asosan yangi bilimlarni 
ishlab chiqarish uchun qaratilganini ko‘rib turibmiz.

A. S. Shurupova bilimlar iqtisodiyoti rivojlanishida, jahon tajribasidan ma’lumki, intellektual va axborot re-
surslarining o‘rni yuqori bo‘lganligini [5] ta’kidlaydi. Uning fikricha, AQSh davlatida bilimlar iqtisodiyotining rivojla-
nishi ilmiy tadqiqot va tajriba-konstruktorlik ishlari (ITTKI)ga sarflar darajasining yuqori ekanligi tufayli amalga 
oshgan. Ko‘pgina mamlakatlarda so‘nggi yillarda ilm-fan, informatsion texnologiya, nanotexnologiya, biotex-
nologiya kabi faol bilimlarning aralashuvini talab qiluvchi sohalarga alohida e’tibor berishmoqda. Jumladan, 
Yaponiyada energiya, Kanadada qishloq xo‘jaligi, Fransiyada kosmik tadqiqotlar, Kanada, Germaniya, Italiya 
va Janubiy Koreyada sanoat texnologiyalari ustuvor yo‘nalish sifatida o‘z ahamiyatini saqlab qolmoqda. Agar 
ITTKIga sarflangan xarajatlarni tahlil qiladigan bo‘lsak, quyidagi ma’lumotlarni olamiz (1-jadval).

1-jadval ma’lumotlari shu bilan izohlanadiki, ya’ni iqtisodiy o‘sishni ta’minlashda ilmiy tadqiqot sohasining 
roli ortib borishi va ITTKIga ajratilgan cheklangan davlat resurslaridan yanada samarali foydalanishga intilish 
amalga oshirilganligi ko‘rinadi. Jadvalda Isroil, Janubiy Koreya, Belgiya kabi davlatlarda ITTKIga xarajat dara-
jasini ko‘tarib borishi, Finlandiya davlatlarda esa pasayish tendensiyaga ega bo‘lganini ko‘ramiz.

1 - j a d v a l: Jahon mamlakatlarining ITTKIga xarajatlari tahlili (YaIMga nisbatan foizda)2

№ Davlat
Yillar

2013 2014 2015 2016 2017 2018 2019 2020 2021 2022

1. Isroil 4,4 4,2 4,3 4,5 4,8 5 4,6 4,9 4,9 5,4

2. Janubiy Koreya 3,7 4,3 4,2 4,2 4,6 4,8 4,6 4,5 4,6 4,8

3. Shvetsiya 3,4 3,1 3,3 3,3 3,4 3,3 3,4 3,3 3,4 3,5

4. Yaponiya 3,3 3,4 3,3 3,2 3,2 3,3 3,2 3,3 3,2 3,3

5. Avstriya 2,8 3,1 3,0 3,1 3,1 3,2 3,2 3,2 3,2 3,2

6. Germaniya 2,8 2,9 2,9 2,9 2,9 3,1 3,0 3,1 3,2

7. Daniya 3,1 2,9 3,1 3,1 3,0 3,1 3,1 3,1 2,9 3,0

8. AQSh 2,8 2,7 2,7 2,8 2,8 2,8 2,8 2,8 3,1 3,5

9. Belgiya 2,0 2,4 2,5 2,6 2,7 2,8 2,6 2,8 2,9 3,5

10. Finlyandiya 3,8 3,2 2,9 2,7 2,8 2,8 2,8 2,8 2,8 2,9

Ushbu jadval ma’lumotlaridan bizga shu ma’lum bo‘lmoqdaki, ITTKIga YaIMdan eng ko‘p sarf qiluvchi 
mamlakat Isroil bo‘lib turibdi. Isroilda universitetlarda ilmiy izlanishlar AQShdan keyin ikkinchi o‘rinda (Nobel 
mukofoti sovrindorlari sifatida ham tanilgan olimlarga ega) turadi, inson kapitaliga e’tibor alohida o‘rinni egallay-
di, ilmiy izlanishlar bilan sanoat uzviyligi darajasi esa eng yuqori davlatlardan hisoblanadi.

Endi jahon miqyosidagi davlatlarda bilimlar iqtisodiyotini joriy qilinishdagi xatti-harakatlarni o‘rganib o‘tsak. 
Isroil bilimlar iqtisodiyotini joriy etishdagi yetakchilik bizni uni qanday amalga oshirishdagi xatti-harakatini 

o‘rganishga chorladi. S. N. Yefimushkin va G. A. Sajayeva [6] fikricha Isroilda bilimlar iqtisodiyotini rivojlanishini 
quyidagi ketma-ketlikda tasvirlaymiz:

Birinchi navbatda Israil institute of technology Technion ilmiy izlanish parki va Xayf universitetining birgalik-
dagi faoliyati qo‘llab-quvvatlandi. U asosda startap loyhalarining 70 foizini ishlab chiqarishga kirishiga erishildi.

2 Global innovation indexning 2013–2022-yilgi hisobotlari asosida muallif tomonidan tuzilgan

Y Ikkinchidan, Microsoft, Intel, Googl, Yahoo va IBM, Isroil armiyasi bilan yaqin hamkorlik hamda ularni 
buyurtmalari asosida ishlash innovatsion g‘oyalarni amalda aks etishiga sabab bo‘ldi.

Uchinchidan, ta’lim tizimiga byudjetning 8 foizini ajratish va iqtidorli yoshlarni erta aniqlashga qaratilgan 
tizim yaratildi. Isroil ta’lim vazirligi qo‘shimcha darslarni ko‘paytirish tarafdori bo‘lib chiqdi. Yosh avlodni o‘z 
vataniga sodiq, fidoyi qilib tarbiyalashga qaratilgan tizim yaratildi. Bu orqali u aqilli avlodni tarbiyalash vazifasini 
amalga oshirdi

To‘rtinchidan, 1991-yili fan-texnik rivojlanishi bo‘yicha davlat komissiyasi tuzildi. Uni bergan xulosalari aso-
sida ilmiy parklar va biznes-inkubatorlarda kompyuter dasturlari, biotexnologiya, tibbiyot texnikasi, atrof-muhitni 
asrash usullari, axborot va kommunikatsion texnologiyalar yaratishga qaratildi. Biznes-inkubatorlar darajasini 
ko‘paytirish orqali bozorga yangi innovatsion tovarlarni jahon bozoriga olib chiqishga erishildi.

Ikkinchi o‘rinda turgan Janubiy Koreyada ham ta’limga investitsiyalarni amalga oshirish, axborot-kommu-
nikatsiyalarga sarf-xarajatlar darajasi ham salmoqli o‘rinda. Bu davlatda ayniqsa, axborot-kommunikatsion tex-
nologiyalar (AKT)ga e’tibor kuchli ekanligini aytishimiz lozim. Janubiy Koreya davlatida bilimlar iqtisodiyotining 
rivojlanishini quyidagi xususiyatlari bilan ko‘rsatamiz:

● inson kapitaliga sarf-xarajatlar darajasi baland;

● aholisi, asosan, yoshlari har narsaga kreativ yondashishga harakat qiladi;

● innovatson tovarlar darajasi ko‘p;

● Koreyadagi nufuzga ega bo‘lgan Samsung, LG va Hynday kompaniyalari iqtisodiyotda lokomotiv sifatida 
chiqishi hamda ular tomonidan ITTKIga sarf-xarajatlarning amalga oshirilishi;

● Koreya universitetlarining professor-o‘qituvchilari ilmiy izlanishlarni amalga oshirish hamda amaliyotga 
joriy etish darajasi yuqori;

● davlat-xususiy sherikchiligi (60 foiz davlat kapitali, 40 foiz – xususiy kapital) asosida nnnovatsiyalar so-
hasida startaplarni yaratish amalga oshiriladi;

● jahon miqyosida innovatsion sohada yutuqqa ega kompaniyalarning Janubiy Koreyaga kirib kelishi, faoli-
yatni olib borishi bo‘lanligi sababli bilimlar iqtisodiyotiga katta qadam quyildi.

ITTKIga sarflar bo‘yicha uchinchi o‘rinda turgan Shvetsiya davlatida innovatsion ishlarga sarf-xarajatlar 
YaIMga nisbatan 3,3 foizni tashkil qilmoqda. Bu davlatda bilimlar iqtisodiyoti rivojlanishining o‘ziga xos xususiy 
jihatlarni quyidagilar:

● har qanday ishlanmalarni tijoratlashtirish darajasi yuqori;

● ilmiy tadqiqot ishlariga davlat tomonidan ham, xususiy sektor tomonidan ham ko‘p mablag‘ sarf-xarajat 
qilinadi;

● qulay investitsion muhitni shakllantirish uchun kichik va o‘rta biznesning innovatsion faoliyati davlat to-
monidan kuchli darajada qo‘llab-quvvatlanishi amalga oshiriladi;

● investitsion iqtisodiyotni tartibga solish uchun soliq vositalaridan past darajada foydalanish va venchur 
moliyalashtirishga katta e’tibor qaratiladi;

● mamlakat iqtisodiyotida axborot sohasining hal qiluvchi o‘rni tan olinadi;

● Shvetsiyada “RISE group” – tadqiqot va taraqqiyotni rivojlantirishga mas’ul bo‘lib, u ilmiy-tadqiqot uni-
versitetlarini birlashtirgan maxsus tuzilma hisoblanadi. Bu tuzilma ilmiy tadqiqot ishlarni amaliyota joriy 
etilishiga ham javobgarlikni olgan;

● innovatsion mahsulotlar va xizmatlar ishlab chiqaradigan ko‘plab kompaniyalar mavjudligi (ular Yevropa 
Ittifoqining o‘rtacha ko‘rsatkichidan ham yuqori);

● Shvetsiyada barcha darajadagi ta’lim olish shakllariga davlat va xususiy tarmoq tomonidan katta xarajat-
lar amalga oshiriladi [6]. 

Shvetsiya bo‘yicha xulosa chiqarsak, undagi puxta o‘ylangan innovatsion siyosat, to‘g‘ri qurilgan milliy 
innovatsion tizim Yevropa Ittifoqida innovatsion iqtisodiyotning rivojlanish darajasi bo‘yicha munosib o‘rin egal-
lashiga sabab bo‘lgan [7].

Silikon vodiysi bilan mashhur AQSh davlatida bilimlar iqtisodiyoti o‘zgacha ravishda rivojlangan. Biz bila-
mizki, mazkur vodiyda dunyoga mashhur Adobe, AMD, Agilent, Apple, EBay, Facebook, Google, Intel, Oracle, 
Xerox kabi yirik kompaniyalar joylashgan. Ular ITTKIga sarf-xarajatlari darajasi ham katta. Bilimlar iqtisodiyotin-

Ying to‘laqonli rivojlanishiga ham aynan shu kompaniyalar sababchi bo‘lgan. Shu bilan birga, mazkur vodiyda 4 
ta universitet: San-Xose universiteti, Santa-Klar universiteti, Stanford universiteti va Santa Kruzdagi Kaliforniya 
universiteti joylashgan. Ular ilmiy ishlanmalar, AKT dasturlari, tadqiqot ishlari bo‘yicha yetakchi mutaxassislarni 
tayyorlashga yo‘naltirilgan. 

AQShning Silikon vodiysidan tashqari boshqa hududlarida ham – Nyu-York va Vashingtonda ham ilmiy 
tadqiqot ishlarini olib borish darajasi yuqori. AQShda National Science and Technology Council – Ilmiy va tex-
nologik sovet va Office of Science and Technology Policy – Ilmiy va texnologik siyosatni olib boruvchi tashkilot 
bilimlar iqtisodiyotini tuzishda davlat boshqaruvini amalga oshiruvchi idoralar sifatida chiqadi. Davlat tomonidan 
yuqori texnologik ilmiy-tadqiqot ishlar quyidagi yo‘nalishlarda amalga oshiriladi:

● antiterroristik faoliyatga qarshi kurashda ITTKIdan foydalanish (antiterrostik harakatni amalga oshirish 
sababli Amerika dunyodagi ko‘plab mamlakatlar ustidan kuzatuvini amalga oshiradigan labaratoriyalarni 
yaratishga muvaffaq bo‘ldi);

● nanotexnologiyalar;

● tarmoq va axborot texnologiyalari;

● molekulyar darajada ijtimoiy jarayonlar tahlili;

● atrof-muhit va energetika sohasidagi muammolar hal etish bilan bog‘liq texnologiyalar joriy etilishi [8].

AQSh davlatida yuqoridagilardan tashqari bilimlar iqtisodiyotini to‘liq rivojlanishiga quyidagi xatti-harakat-
larini ham ajratib ko‘rsatish lozim:

● davlatning ilmiy tadqiqot ishlariga qiziqishi yuqoriligi, davlat byudjet xarajatlarining muayyan qismi shu 
yo‘nalishga yo‘naltirganligi;

● korporatsiyalarning davlat bilan teng ravishda ilmiy tadqiqot ishlaridagi faolligi;

● silikon vodiysi yirik korxonalarni birlashtira olgani;

● ishlab chiqarishning egiluvchanligi (har qanday vaziyatga moslasha olishligi);

● ta’lim, ilmiy infratuzilmani to‘g‘ri yo‘lga qo‘yilgani. 

Shunday qilib, Isroil, Shvetsiya, AQSh misolida biz bilimlar iqtisodiyotini rivojlanishida davlat asosiy rolni 
o‘ynaganini, shart-sharoitlarni yaratganligi, o‘zlarining o‘ziga xos milliy strategiyalarining muallifiga aylangani-
ni ko‘rmoqdamiz. Mazkur mamlakatlarda innovatsion rivojlanish, tartibga solish mexanizmlari va innovatsion 
iqtisodiyotning samarali institutlarini rivojlanishda asosiy islohotchi davlat bo‘lib chiqadi. Bilimlar iqtisodiyoti 
rivojlangan mamlakatlarning davlat innovatsion siyosati, nafaqat ITTKI faoliyatini ta’minlash, balki xususiy fir-
ma-tashkilotlar o‘zlarining ilmiy tadqiqot ishlarini kengaytirishga bo‘lgan harakati yuqoriligini ko‘ramiz. Ular-
da milliy bozorning investitsiyalar uchun jozibadorligini oshirish, turli xil bo‘g‘inlarning o‘zaro integratsiyasini 
kuchaytirishi, ilmiy tadqiqot ishlarni iqtisodiyotni rivojlantiruvchi kuch sifatida qabul qilishi bilimlar iqtisodiyoti 
uchun asos bo‘ldi. 

T A H L I L  V A  N A T I J A L A R
Umuman, jahondagi ITTKIga sarf qiluvchi mamlakatlarning aksariyatida bilimlar iqtisodiyoti to‘g‘ri yo‘naltira 

olganligi, ilmiy tadqiqot ishlarni iqtisodiyotni yanada o‘sishiga sabab bo‘ladigan kuch ekanligini anglaganidadir. 
Bilimlar iqtisodiyotining amaliy holati innovatsion mahsulot va xizmatlarning ko‘plab joriy etilganligida namoyon 
bo‘ladi. Buni biz Singapur davlati misolida ham ko‘rishimiz mumkin. Unda kichik biznes subyektlari faoliyati-
ning faol darajada rivojlanishida mamlakatdagi qulay investitsiya muhiti sababchi bo‘lgan deb hisoblaniladi. 
Singapurda investitsiya sohasi bo‘yicha xizmatlar turlari zamonaviy talab darajasida, sohani rivojlantirishning 
huquqiy asoslari yaratilgan, hatto mamlakat aholisining 70–80 foizi shu sohada bandligi bilimlar iqtisodiyoti 
uchun mustahkam asos bo‘lgan. Shu sababli, bugungi kunda Singapur innovatsion tadbirkorlik faoliyatini rivo-
jlantirish bo‘yicha 5-o‘rinni egallab kelmoqda va h.k. Jahon tajribasi shuni ko‘rsatadiki, kichik korxonalar katta 
korxonalarga qaraganda 4 barobar ko‘p nnnovatsiyalar, g‘oyalar yaratadi. Ilmiy tadqiqotga sarflangan har bir 
dollar evaziga kichik innovatsion korxonalar katta korxonalarga qaraganda 2,5 barobar ko‘p mahsulot yaratadi.

Umumiy holatda aytadigan bo‘lsak, ITTKI sarf-xarajatlari bo‘yicha birinchi 10 ta o‘rinni egallab turgan dav-
latlarda oxirgi o‘n yil ichida bilimlar iqtisodiyoti, bilimlar jamiyatining shakllanishi ilmiy bilimlarni ishlab chiqarish, 
texnologik innovatsiyalar, biznes va oliy ta’lim sohasining uzviyligi, innovatsion tovar va xizmatlarni yaratishda 
yuqori sarflar amalga oshirilishi bilan ajralib turibdi. 



106

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz

2023-yil, iyun.  № 6-son.
IQ

T
IS

O
D

IY
O

T
Э
К
О
Н
О
М
И
К
А

E
C

O
N

O
M

Y Bilimlar iqtisodiyoti konsepsiyasini ishlab chiqish va undan samarali foydalanishning xorij tajribalarini 
o‘rganganimizda, quyidagi xulosalar olindi:

● ilm-fan va ta’lim integratsiyasi innovatsion faoliyatda aks etadi;

● bilimlar iqtisodiyotining rivojlanishida asosiy kuch davlat hisoblanadi. U shart-sharoitni, qonuniy asoslarni 
mustahkamlash orqali bilimlar iqtisodiyoti uchun qulay muhit yaratadi;

● mamlakat iqtisodiyotida hal qiluvchi rolni AKT, axborot texnologiyalarida ekanligini anglash lozim. AT 
(axborot texnologiyasi) sohasasida faoliyat yurituvchi mutaxassislarni barcha sohalarga jalb etish va 
internet tezligini oshishiga ahamiyat berish lozim;

● ta’lim, ilm-fan va innovatsion faoliyatni sifat jihatdan kuchaytirish lozim;

● ilmiy faoliyatda davlat-xususiy sherikchiligi bilimlar iqtisodiyoti uchun zarur biznes-inkubatorlarni, intellek-
tual sun’iy intellektlarning yuzaga kelishiga sabab bo‘ladi.

